
Estilo gotikoa du Poloniako Malbork gazteluak; egun, erakusketa ugari biltzen ditu, besteak beste Erdi Aroari buruzkoak, eta Unescok gizadiaren ondare izendatuta dauka. 

Besteak baino handiagoa 

Amaia Elizondo 

Nogat ibaiaren ertzean, Europako gaztelurik handienetako bat dago, Malbork hirian, Polonian. Hiriaren izen berberarekin, Malbork gaztelua estilo gotikoko eraikin izugarria da. Fatxada guztia adreiluz egindakoa du, baina barrutik Erdi Aroko dekorazioa du. Aurreko gaztelu guztiek bezala, paisaia ederra eskaintzen dio ikusleari. Izan ere, arreta pizten du, tamainagatik eta edertasunagatik. 

Eraiki zutenean, 1274an, Marienburg izena ipini zioten (Mariaren etxea), bertako ama birjinaren omenez. Baina, urteek aurrera egin ahala, Malbork deitzen hasi ziren. Gainera, hasierako urteetan, hiria bera ez zegoen oso garatua, ez baitzegoen ia etxerik: gaztelua eraiki ostean hasi zen Malbork hiria hazten. 

Militarrek eman zuten hura egiteko agindua, XIV. mendean, eta Prusiako gobernua izango zen gazteluaren jabe nagusia. Orduan Nogat ibaitik igarotzen ziren ontzi guztiei zergak ipintzen hasi zitzaizkien. Horrez gain, gazteluak oso baldintza onak zituen defentsarako toki bat izateko. Ibaitik sarbide erraza zuen gazteluak, eta, hala, itsasontzietan etortzen zirenentzat defentsa leku bat izango zen. Boterean zeudenak zergak defenditzen zituzten behin eta berriz arrantzaleen aurka. Urte askoan Prusiako Gobernuak monopolioa izan zuen pasabide horretan. Dena dela, mendeek aurrera egin zuten, eta zergen negozioak ez zuen iraun. 

Malbork gaztelua 1410ean setiatu zuen Poloniako Gobernuak, Grunwaldeko batailaren ostean. Hala ere, poloniarrek ez zuten konkistatu Malbork. 1454an hasitako gerran -hamahiru urtez iraun zuen-, Poloniak bereganatu zuen gaztelua, 1466an. Urte batzuetan, Poloniako errege-erreginen egoitza izan zen. Monarkiako kideak bertan bizi ziren, nahiz eta militarrek ere beraientzako zati bat gorde. 

Bigarren Mundu Gerra hasi zenean, Malbork gaztelua zaharberritze lanetan zegoen, hondamen ugari jaso izan zituelako. 1945ean, esaterako, gaztelu erdia txikituta zegoen, bai barrutik, bai kanpotik. Orduz geroztik, itxura berritzeko lan ugari egin dira, baina bertako katedrala desitxuratuta dago oraindik ere. 

Hiru eraikin 

Malbork gazteluak hiru eraikin nagusi ditu, guztiak tamaina ezberdinetakoak. Horien tartean hainbat lubaki eta dorre daude. Duela mende batzuk gazteluan 3.000 soldadu egotera iritsi zen; beraz, argi dago eremu handia hartzen zuela. Kanpoko harresiek 210.000 metro koadroko ingurua babesten dute; horien artean, belardi zabalak daude. Adituen arabera, Ingalaterrako Windsor gaztelua baino lau aldiz handiagoa da Malbork. 

Barrutik Erdi Aroko dekorazioa du, baita pintura obrak bikainak ere. Logela asko daude, guztiak goitik behera txukunduak. Egun, turistentzako prestatua dago; izan ere, bisita gidatuak egiteko parada eskaintzen dute. Udan, berriz, ikuskizunak ere antolatzen dituzte kanpoaldean, hala nola kontzertuak eta antzerki emanaldiak. 

1961. urtean, Erdi Aroko garaiaren inguruko museoa jarri zuten gazteluaren barruko aldean. Gaztelua bera erakusteaz gain, Poloniako historia ere azaltzen dute bertako langileek. Erakusketak ere garrantzitsuak dira Malborken. Hori dela eta, hilero erakusketa berriren bat zabaltzen dute bisitarientzat. Horietan pintura lanak eta bestelakoak biltzen dituzte normalean. 

Baina dena ez da edertasun amaigabea izan. 1959an, sute baten ondorioz, gazteluko zenbait logela eta saloi guztiz hondatu ziren. Arrazoi hori dela medio, berrikuntzak egin zituztenean, museoa zabaltzea erabaki zuten. Ordutik gaztelua eraberrituta dago, eta bisitariari ikuspegi ederra eskaintzen zaio. Gehienak harrituta geratzen dira gazteluaren tamainarekin, oso handia baita. 

 ______________________________________________________________

Gotikoak, Pizkundekoak... hainbat estilotako hainbat gaztelu daude Polonian; hormez gain, gordetzen dituzten erakusketak ere ikusteko modukoak dira, baita inguruetako belardiak ere. 

Ibilbide ugari arkitekturaren inguruan 

A. Elizondo 
Polonia, hainbat gerraren zelai izan dena, paisaia ikusgarriak dituen herrialdea da. Mendiak, museoak, gazteluak, jauregiak eta ibilbide ugari ditu. Gazteluei dagokienez, aro guztietako arkitektura lanak aurki daitezke Poloniako hirietan. Bertako artearen elementuak ere badira gaztelu horiek; izan ere, Poloniako artea ere gordetzen dute beren hormetan. 

Guztiek dute beren magia, xarma eta edertasuna. Horiek ikusteko ibilbideak ere ezberdinak izan daitezke; bakoitzak gustukoa duena hartuko du, hain zuzen ere. Poloniako hegoaldean, adibidez, Sandomierski gaztelua aurkituko du bisitariak. Bertan dauden lorategi eta belardiak ikaragarri handiak dira. Lorez gainezka egoten dira; beraz, paisaia ezin ikasgarriagoa osatzen dute. 

XVI. mendeko gaztelua da, Pizkundekoa. Egun museoa da, eta erakusketa askoren gune esanguratsua ere bada. Barruko aldean patio handia dauka, eta horren inguruan logela ugari bisita daitezke. Kanpoaldean, berriz, dorre luzea du, eta gazteluaren oinarriak laukizuzen forma du. Bertako museoan, sufrearen inguruko erakusketa bitxia ere ikus daiteke. Handik kilometro batzuetara, berriz, Gniew izeneko gazteluan geldialdi bat egiteko aukera dago. Estilo gotikoa du, eta teilatuak kolore ezberdinetakoak dira. Bertan eguna igarotzeko plana ere ez da txarra, belardietan ederki egoten baita. 

Ibilbidean aurrera eginez, Poloniako gaztelu ederrenetakoa ezagutzeko geldialdia egingo du bisitariak. Krasiczyn eraikina mendi tontor batean dago, naturako elementuz inguratuta. Pizkundeko altxorra da askorentzat, eta diagonalean zatitutako dorreek ikuspegi berezia ematen diote. Inguruan dituen belardi ederrek paisaia bikaina osatzen dute. Iparraldera eginez gero, Ksiaz gazteluan geldialdi bat egin gabe ezin da joan. Nobleen egoitza izan da aspalditik; beraz, itxuraz askotan aldatua izan da mendeetan. Aurrekoa bezala, mendi tontor batean eraiki zuten, eta mendiz inguraturik dago. Hainbat dorre ditu, eta tamainaz oso handia da. Bertatik paisaia ikusgarriak daude, Poloniako zenbait hiri ikusten baitira. 

Tamainaz hain handia ez bada ere, Lancut gazteluak dekorazio ederra du. Barrutik oso ondo zainduta dago, eta ez zaio detailerik txikiena ere falta. Antzinako altzariak ditu, eta horrek bestelako balio bat ematen dio. Kanpoan ere garai hartako erakusketa ederra du. Bertan, Erdi Aroko gurdi ezberdinak ikusgai daude. Guztiak oso bitxiak dira, eta bisitari guztiak harrituta geratzen dira hain ondo zainduta ikustean. Bata bestearen atzean ipinita daude, eta duela mende askotako garraioak gertutik ikusteko aukera ematen du. 

Inguruan dituen herrialdeekin alderatuta, Poloniak ibilbide aberatsa du gazteluen inguruan. Oro har, hiriak ez dira turista gehienen helmuga, baina argi dago paisaia bikainak dituela. Gaztelu eta jauregi gehienak mendi magaletan daude, eta horrek hainbat ikuspegi zoragarriz goza daitekeela esan nahi du. Aipatutako gazteluez gain, beste dozenaka aurki daitezke, eta horietako asko bata bestearen ondoan daude. Arkitektura lan ikaragarriak dituzte Polonian, baina batzuek ez dute oihartzun handirik. Dena dela, bisitariari ez zaio damutuko hara joatea, toki ederrak ikusiko baititu. 

Mendiak, gazteluak bezain ikusgarriak 

Poloniak ez du oihartzun handirik Europako beste herrialdeekin alderatuta. Turismoa badu, beste estatuek bezala, baina askorentzat ezezaguna da. Gazteluak eta arkitektura lan ederrak eskaintzeaz gain, mendi eta baso ikusgarriak daude bertan. Neguan hotz ikaragarria egiten du, baina basoak zuhaitzez gainezka daude urte osoan. Landareei dagokionez, ugariak dira bertako espezieak. Mendi aldapatsuak dira nagusi, Euskal Herrikoen antzekoak. 

Bisitariak berehala nabarituko du gaztelu gehienak mendiz inguratuta daudela. Gaztelurik ez dagoen mendi inguruetan, berriz, haitz ikaragarriak ikus daitezke. Poloniako hiriburuan, Varsovian, ez dira ohikoak mendi tontorrak, baina kilometro gutxira dauden herrietara joanez gero, txoko bikainak aurki daitezke. Azken finean, Poloniak badu zer eskainia bisitarientzat. Toki guztiek bezala, Poloniak ere badu bere xarma. 

